
 54

L I T E R A T Ū R A

I  rodėni
Gera  vasara  žemie  vėišiejė
Naėlgā, naėlgā.
Paskotėni vakara čėrškau
Avietīnė žiuogā.
Paskotėnė šėltoujė mėgla
Ėšvīniuojė naktės.
Vėrš nomūm ėr suodnūm ėškėla
Paskotėnė linksma pėlnatės.

Tad  stuoviek, veiziek ėr klausīkės.
Kėik tas troks – nažėnā.
Junti juk, kad pasaulė gruožībė
Naožtrunk omžėnā.
Atēs laiks – ė žiuogūm nabgėrdiesi,
Žemės šėloma  ėštėrps mėgluos,
Nabvėliuos vuobėlelės paviesis,
Vuo i pėlnati šonis baluos.

Vėinatvė
Kor dabar vėsė ėšsėlakiuojė –
Tėi, kas i ton truoba takus mīnė?
Ėlgesi kap druobė sovīniuojė
Ėr padiejė i gėliausė skrīnė...

Naktė ton, bežvaigždė ėr bebalsė,
Žėborė nadegdama priēsi,
Naėškėntos atėdėngsi  ėr ėškelsi –
Lai būn, kas tor būtė. Napakėisi...

A reikiejė ašaras laikītė
Nu vėinatvės ėr darbūm pavargos?
I longieli  brazdėn skalsos lītos, 
Tava tīla, tava tomsa arda...

Metā prasėded
Ėš trumpūju dėinūm ėšejuom
I grīžtontės saulės vėlti. 

Džervienė Teklė

EILIERAŠTĒ

Džiaugamuos anuos artiejėmo
Ėr miegėnam so anon kėltė,
Nabmatoudamė noēta kelė
Praradėmu ar skausmūm gairiem.
...Gluobuok momis, Vėsagali, 
Duovėnuok, kou na tēp padariem.

Laukėms
Viel debesis noslīs padongiems, 
Puo dėrvas grumstās parskėls siekla, 
Ėr daiga gimstonti palaimins
Meilingo gėismė veversielies.
Lėpdīs kregždelės sava lėzda
Puo šelmėnio žmuogaus nomūm – 
Kas anuoms karā, svieta vaidā?
Saulelė šėlta švėisa sklaida,
Atjaunindama žemės veida.
Juk kuožna meta tik tēp būn. 

Klausėms
Pavargosi žmuoniūm teisībė
Ožversta žuodēs,
Dūnst puo malagīstiu pėlkapio, 
Naistėng ėšsėkapstītė.

A mes galem anā padietė?
Nasėrīžtam? Vuo rasiet namuokam?
...Ruoduos, jau tėik daug žėnuom, 
Bat, mosiet, mažā taėšmanuom.

Žmuogos ėr laiks
Ėlgā veiziejė
i saulės ėr žvaizdiūm kelius,
ėlgā sekiuojė
jauna ėr dėlstonti mienesi,
pakuol laika ėšmuoka skaitītė.
Vuo dar ėlgiau soka galva,
gindamuos akėmėrksniu sriauta,
pakuol soprata, kad laiks
anuo valē nepasėdous.

Praregiejėms   būn   skaudos
Trīpė  anon sapnūs, 
smaugė pėktoma valonduo, 
i akis spjaudė,
keikė niekam nagėrdont, 
sonīkosi ėr išsekosi, 

atgrasi pati sau, 
ėr vėsam svietou...

Pasaulis taua bova tošts,
baugos, sovėsam bavertis,
nabtoris nieka, kas gintom, 
goustom, atjaustom, mīlietom...

...Ėlgā nasopratā,
Ka tēp ėr toriejė būtė.
Kas gal mīlietė žmuogo, 
Tēp paika ėr nagailestingā 
Žodonti sava meilė?

Pavasarė vondenis
Ėš kuokiūm šalteniu pakėlst 
Žemės kraus i beržū vėršūnės – 
Balts, gaivėnous, saldos ėr jauns –
Ėš tomsībiu šaltūm, ėš joudūju. 
Kuoki kieli ons nukeliaun,
Pakuol paverst žaliuoms karūnuoms, 
Basiūboujėntiuoms viejė sruovie, 
Apžavietuoms dongaus aukštībės.

Ar na tėn, pavasari trumps,
Tėi badognē vondėnis tava,
Kor par dumbla, par akmėni kėita 
Paskotėniems banguoms nosiūbava, 
Atėdėngėn plėkouji kronta 
Vasarėnē žuolē vešietė... 
Mielėnsparnē šarončē atlėk 
Ont pėrmūju žėidūm vėišietė.

Suodnu žīdiejėms
Vuo gražoms tas žīdiejėma laiks,
Ta tekiejėma omžėnībė!
Žmuoniūm gėmėnie žoduos, klaikst,
Tik žemelė gimda gīvībė.

Vėrš kapūm, vėrš karūm, prakeiksmūm
Medē baltus žiedlapius barsta,
Ligo muotina austom mums
Druobė luopėšiou, vuo gal grabou.

Ta jau ana napagailies
Niekam nieka, kon muok ožaugintė.

Tik ar kuožnos nuories, ė galies
Pamatīė, prijimtė, brongintė?

Posmergė
 Ož alksnīna gėrdietė banduonėjė
ėr prisluopės būgna dondenėms.
Graži mozėka tēp moni muonėj –
Vuo, kuoks linksmos gal būtė gīvenėms.
 
Švėit padongie mienesė skėltės,
žėb sėdabros ont mona blakstėinu,
vuo tas valsos tēp šėrdi gėlda
po sunkiuos ikiriejosės dėinuos.
 
Jug nuorietiuo tėn lėktė… Nagalio…
Natorio dar ont savės valės.
Svėrp žiuogā žuolīnūs, vuo prūdalie
tėrštūs maurūs linksmėnas varlės.
 
Ėr par suodna i sojaukta vakara
mamātės žuodē atliekėn:
– Vākali, pritrūksi ašaru,
Je rasuosi diel tuokiūm nieku.

Valuckienės Virginėjės portėgrapėjė


